
E co me meto un poco nei so pani,

     Concedendo che l'ato xè vilan,

     No posso darghe torto, che ai so ani

     Stenta anca l'omo de tegnir le man,

     Ne roto el culo, da riguardi umani

     Xe de le bestie l'anemal Sovran

     E quel menarse el biscaro a l'averto

     Xè de sovranità segno el più certo.

Ma l'inglese custode che vedeva

     L'afluenza a la porta minorada

     E impedir a la bestia no podeva

     Co le bone parole sta porcada

     L'onanista sui corni zà gaveva,

     E a comincià co qualche bastonada

     Sciocamente credendolo una pua

     A scavezzarghe a mezzo la bevua.

E se per l'omo istesso che in confronto

     De quela imensità xè un mussolin

     No gh'è magior disgrazia, o pezzo afronto

     Che de fermarghe i nini sul bambin

     Co l'algebra del tre facendo el conto

     Ve lasso calcolar se in tel martin

     Dovesse neto andarghe a l'Elefante

     L'indiscreto baston de quel zelante.

A segno che acostando in convulsion

     La proposide un zorno al candeloto

     E volendo impedirghe el so paron

     De la porca manovra el dolce moto

     L'Elefante (tut'altro che cogion)

     Gà lassà andar col naso un scopeloto

     Che gà volesto dir, razza de mulo

     Col me tira no voi secae de culo.

